
MINUTI

Il-Minuti tal-Laqgħa Nru 67 li saret nhar it-Tlieta, 20 ta’ Settembru 2016 ġew ikkonfermati. 

DISKUSSJONI U APPROVAZZJONI TAR-RAPPORT INTITOLAT “IL-KONTRAĊEZZJONI TA’ EMERĠENZA” – KONTINWAZZJONI

Ikompli minn nhar it-Tlieta, 20 ta’ Settembru 2016. 
  
THE CHAIRPERSON (Onor. Anthony Agius Decelis):  Nirringrazzjakom talli ġejtu għal din il-laqgħa u nixtieq nagħti permess lill-membri tal-istampa sabiex jieħdu xi ritratti.  Kif tafu llum se niddiskutu r-rapport fuq il-Morning After Pill imma qabel xejn għandna wkoll xi korrispondenza li se ngħaddi u mbagħad nitlob lill-awturi ta’ din il-korrispondenza sabiex jispjegaw il-pożizzjoni tagħhom.   Għaldaqstant inqiegħed fuq il-Mejda tal-Kamra; 

Email datata 4 ta’ Ottubru 2016 mingħand iċ-Chairperson tal-Kumitat Permanenti dwar il-Familja, l-Onor. Godfrey Farrugia, b’ħames rakkmandazzjonijiet għar-rapport fuq il-Morning After Pill.

	Email datata 5 ta’ Ottubru 2016 mingħand il-Ministru Chris Fearne bl-emendi għar-rakkmandazzjonijiet li bagħat l-Onor. Godfrey Farrugia f’email preċedenti.

	Email datata 5 ta’ Ottubru 2016 mingħand il-Professur Anthony Serracino Inglott dwar il-fehma tal-Medicines Authority fuq il-Morning After Pill.

Mela nitlob lill-Onor. Godfrey Farrugia sabiex jagħti spjega ta’ din l-email li bagħat ilbieraħ u mbagħad wara, nitlob lill-Ministru Fearne sabiex jagħmel l-istess ħaġa. 

ONOR. GODFREY FARRUGIA (Chairperson tal-Kumitat Permanenti dwar l-Affarijiet tal-Familja):  Sur President, fl-aħħar laqgħa li kellna kont ħadt l-inkarigu li noħloq lista ta’ rakkmandazzjonijiet biex b’hekk illum ikollna xi forma ta’ qafas x’niddiskutu.  Dawn ir-rakkmandazzjonijiet jistgħu jixhdu ideat personali u ma jfissirx li bilfors għandom ikunu r-rakkmandazzjonijiet finali ta’ dan il-Kumitat.  Id-draft report diġà ġie diskuss l-aħħar darba u l-korrezzjonijiet li kien hemm bżonn isiru tlestew kif xtaq il-Kumitat.  Mela se nibda naqra l-email li bgħatt lill-Membri ta’ dan il-Kumitat, liema email kien fiha dawn il-ħames rakkmandazzjonijiet;  

1) Different pharmaceutical forms of MAP and emergency use of different IUDs have different modes of action, and one cannot totally exclude that their mode of action does not preclude implantation of an embryo.  In the case of Malta, abortifacients are prohibited by the Criminal Code, Articles 241 and 243 and embryos are protected by the Embryo Proctection Act.  EllaOne and IUCD’s are certainly abortive.   
2) The laws of Malta have to be strictly adhered to.  The issue of pharmaceutical licenses by the Medicines Authority is debatable as it is subject to this enforcement.  Marketing authorization centrally granted is valid throughout the EU.  Article 13 of regulation 726/2004.  However this is without prejudice to Article 4(4) of EU Directive 2008/83/EC which states that “this does not affect the application of man’s legislation prohibating or restricting the sale, supply or use of medicine products as contraceptives or abortifacients.
3) Patients seeking to use MAP have a right to make an informed, voluntary decision and choose that clinical pathway that safeguards their holistic health.
4) The medical profession has a right to its professional and ethical integrity, and doctors should be free to act as conscientious objectors when deciding whether to prescribe MAP or not.  Ethics of Medical Practitioners (Medical Council) Regulation 10; ‘A doctor must always bear in mind the importance of preserving life from time of conception till death’. 
5) Dispensed medication should be a prescription only.  Public health issues and the wellbeing of the patients through a comprehensive health care delivery system have to be safeguarded. 

Dawk kienu l-ħames rakkmandazzjonijiet li għamilt.  Barra minn hekk irċvejt email mingħand Professur Serracino Inglott, fejn qed isemmi tliet punti fuq dan is-suġġett.  Dawn huma; 

(1) Levonorgestrel and Ella will be used legally in Malta.  Physicians to be urged to use Levonorgestrel as first line.   
(2) Both will be made prescription only in the first instance.  At a later stage after assessing access and other factors the Authority may reconsider the option of making the emergency contraceptive available as pharmacist recommended medicine.
(3)  Physicians and pharmacists may be allowed to be conscientious objecters to prescribe or dispense all or any emergency contraceptive provided that they refer the client to a colleague and that they do not charge the client for this referral.

Dawn kienu r-rakkmandazzjonijiet ta’ Prof. Serracino Inglott.  Ovvjament qabel ma bgħatt l-email tiegħu tlabt permess u l-Prof. ma kellu l-ebda oġġezzjoni biex ngħaddihielkom.  Min-naħa tiegħi għedtlu li kelli xi riservi dwar dak li kiteb imma f’ġieħ it-trasparenza ħassejt li din l-email kelli nressaqha quddiem dan il-Kumitat għall-attenzjoni tagħkom.

THE CHAIRPERSON:  Grazzi.  Issa nsejjaħ lill-Ministru sabiex jagħtina spjegazzjoni tal-email tiegħu.  Imbagħad wara kulħadd se jkollu żewġ minuti ċans biex jgħidilna l-opinjoni tiegħu.  U wara li nlestu d-diskussjoni naslu għall-konklużjoni.  Il-Ministru.

ONOR. CHRISOPHER FEARNE (Ministru għas-Saħħa):  Sur President, qabel xejn nixtieq nirringrazzja lill-Onor. Farrugia talli ħa l-inkarigu li jagħmel dawn ir-rakkmandazzjonijiet biex ikollna qafas x’niddiskutu.  Fil-fatt jien użajt il-proposti tiegħu bħala r-rakkmandazzjonijiet li se nużaw imma għamilt xi emendi għalihom u għalhekk se nispjegahom malajr malajr qabel naqrahom.  Bażikament smajna ħafna evidenza f’dawn is-sessjonijiet li kellna.  Kien hemm dibattitu san u tajjeb fil-pajjiż kollu u naħseb li ħarġu numru ta’ fatti ċari mill-esperti li tkellmu quddiem dan il-Kumitat.  Din il-ġimgħa kien hemm editorjal tal-Malta Medical Journal li ta l-evidenza tiegħu u spjega x’inhi l-evidenza f’dan ir-rigward.  Bejn wieħed u ieħor wasalna għal konklużjoni li hemm metodi differenti ta’ emergency contraceptives u li allura jista’ ikun li hemm modi differenti kif dawn il-MAPs jaħdmu.  Madankollu jidher li hemm qbil fuq kif il-levonorgestrel jew il-levonelle taħdem bħala kontraċettiv u ma tikkawżax abort.  Din ħarġet mid-dibattiti li kellna hawnhekk kif ukoll mill-editorjal tal-Malta Medical Journal, li rreferejt għalih ftit ilu. 

Dan ma jfissirx li ma kienx hemm dibattitu fuq pilloli u sustanzi oħrajn.  Għalhekk naħseb li tkun xi ħaġa tajba li wieħed jaqsamhom bejn dawk li hemm ċertezza fuqhom li ma jikkawżawx abort u dawk li għad hemm dibattitu fuqhom, anke jekk id-dibattitu mhux neċessarjament dejjem ikun issapportjat b’evidenza.  Imma jekk qed naqblu li hemm din it-tip ta’ MAP li mhijiex abortifacient, allura m’għandux ikollna problema biex nirrakkmandaw li tingħata l-awtorizzazzjoni jew il-liċenzja sabiex tiġi importata u preskritta f’Malta.

Mela l-ewwel punt li ppreżenta l-Onor. Farrugia biddiltu ftit u ħallejt l-ewwel sentenza li tgħid hekk: ‘Different pharmaceutical forms of MAP have different modes of action.’  Però mbagħad fit-tieni punt daħħalt dan il-kunċett fejn qed ngħid li: ‘There is consensus that medical evidence shows that levonorgesterol works solely as a contraceptive and has no abortifacient effects.  Therefore the joint Committees recommend that levonorgesterol can be licensed for use in Malta’.  U qed inkompli ngħid li: ‘There is still debate on the mode of action of other ECPs and therefore these Committees recommend that further debate is necessary’.

Jien qsamt dawn il-punti fi tnejn; dawk li qed naqblu fuqhom u l-oħrajn li għad hemm lok ta’ dibattitu fuqhom.  It-tielet u r-raba’ punt li ppropona l-Onor. Farrugia naqbel mija fil-mija magħhom u għalhekk ħallejthom l-istess.  Fuq il-ħames punt u ċjoè fuq jekk dawn il-pilloli għandhomx ikunu aċċessibbli over the counter jew le, nemmen li għandna naqsmuhom bejn dawk li aħna ċerti li m’għandhomx effett abortiv u dawk li m’għandhomx dawn l-effetti.  Fl-opinjoni tiegħi dawk li m’għandhomx effetti abortivi għandhom jiġu akkwiżiti fuq parir ta’ spiżjar kwalifikat.  Issa meta qed ngħidu li jistgħu jinxtraw over the counter mhux qed ngħidu li tista’ tixtrihom minn supermarkets imma minn spiżeriji li jkollhom spiżjar kwalifikat u li jista’ jagħti parir lill-klijent li jkun qiegħed jitolbu l-MAP.  Qed ngħid ukoll li fejn hemm pilloli oħrajn li għadna rridu niddiskutuhom aktar, jekk irriduhom jidħlu fis-suq Malti għandhom ikunu preskritti bir-riċetta tat-tabib.
THE CHAIRPERSON:  Grazzi.  L-Onor. Farrugia.

ONOR. GODFREY FARRUGIA:  Jien ħarist lejhom lil hemm mil-lenti politika u mil-lenti ta’ reliġjon.  Hawnhekk se nitkellem mil-lat personali tiegħi.  Jien dejjem emmint li l-oriġini tal-ħajja huwa mal-conception u għaldaqstant l-embrijun għandu jiġi protett.   Malta ffortunati għax għandna man made laws li jimxu skont il-Universal Laws, u għalkemm aħna kważi l-uniku pajjiż li nimxu b’dan il-mod, we should be proud of it għax il-man made laws huma ta’ kulħadd.  Jidher biċ-ċar li fejn jidħlu mediċini li għandhom x’jaqsmu ma’ kontraċettivi u dawk li jistgħu jkunu aġenti ta’ abort, l-EU tħalli lin-national parliament ta’ kull pajjiż sabiex jiddeċiedi għalih innifsu meta dawn il-pilloli jidħlu fis-suq tagħhom.  

Nafu li l-MAP għandha diversi modes of action.  U għalkemm f’dawn l-erba’ sessions li kellna ma tantx tkellimna fuq l-IUCDs jew l-IUDs meta jintużaw for emergency use, żgur li dawn għandhom an abortive agent.  Jien niżżilt ir-raġuni għalfejn l-ellaOne should be listed as an abortive agent u se naqra malajr din ir-raġuni.  Illum tgħallimt xi ħaġa u nistqarr li ma kontx nafha u għalhekk naħseb li għandi ngħidilkom.  Nafu li l-ellaOne ddum taħdem ħamest ijiem mentri l-pillola l-oħra, li hija l-Plan B, iddum taħdem tlett ijiem.  Jekk l-ovulation ma tkunx saret l-ellaOne hija 10 times more potent than Plan B li hija l-levongestrel imma l-modes of action huma differenti.  Imma xorta jibqa’ l-fatt li bl-ellaOne tista’ tipprevjeni l-implantation tal-embryo peress li ddum ħamest ijiem.  Xi ħaġa oħra interessanti dwar din il-biċċa tax-xogħol hi li: 

‘Ulipristal Acetate (ella) can prevent implantation or kill an implanted embryo.  In 2010, the FDA approved the drug Ulipristal Acetate (ella) as another “emergency contraceptive.”  Importantly, ella is not an “improved” version of Plan B; instead, the chemical make-up of ella is similar to the abortion drug RU-486.  Like RU-486, ella is a selective progesterone receptor modulator (SPRM) – the mechanism of action of ulipristal (ella) in human ovarian and endometrial tissue is identical to that of its parent compound mifepristone.”   This means that though labeled as “contraception,” ella works the same way as RU-486.  By blocking progesterone – a hormone necessary to build and maintain the uterine wall during pregnancy – ella can either prevent a developing human embryo from implanting in the uterus, or it can kill an implanted embryo by essentially starving it to death. Put another way, ella can abort a pregnancy, whether you define “pregnancy” as beginning at fertilization or at implantation’. 

ONOR. MICHAEL GONZI:  Dak l-artikolu qrajtu jien ukoll imma d-dożi huma totalment differenti.  Fil-fatt id-doża tal-ellaOne hija ta’ 30 mg mentri d-doża tal-RU-486 hija ta’ 600 mg.  U r-riċerka tal-2016 ma tikkonfermax dak li qed tgħid inti.  

ONOR. GODFREY FARRUGIA:  Imma fir-riċerka tal-2016 qed jgħidu li pregnancy starts at implantation.  Inti bħala tabib, meta tiġi mara tqila quddiemek, biex tara kemm ilha pregnant se tara from the last menstrual period u mhux from the day of conception.  Fil-prattika tal-mediċina hekk nimxu.  Issa l-American Gyneacologist Association iddeċiedew li pregnancy starts from implantation!  

ONOR. MICHAEL GONZI:  Jien naqbel mal-punt oriġinali tiegħek.  Li mhux qed naqbel sa ċertu punt hu fuq l-effett fuq l-endometrium.  S’issa r-riċerki li qrajt jien ...  Jiena general practioner u m’iniex espert fis-suġġett.  Aħna ġejna hawnhekk biex nisimgħu lill-esperti u fil-fatt smajna esperti jgħidu li din mhijiex abortifacient u smajna esperti oħrajn jgħidu li hija abortifacient.  Jien żgur ma nistax nikkommetti ruħi.  Li nista’ ngħid hu li mill-ftit riċerka li għamilt fuq studji li saru fl-2016 - ma qbadtx tal-2010 bħalma probabbilment hi r-riċerka li rajt inti – ma jidhirx li hemm prova ta’ dak li qed tgħid inti.  Fl-istess ħin iħallu d-dubju u jien dak id-dubju qed inħallih.  Madankollu biex ngħid li l-ellaOne hija l-istess bħall-RU-486 ma naċċettahiex.

ONOR. GODFREY FARRUGIA:  Jekk taqra l-fine words tagħha tara li din ġejja from the same parent chemical.  Id-doża qatt ma ssemmiet imma l-mode of action tagħhom hija l-istess.  M’hemmx dubju dwar dan.  Il-mod ta’ kif taħdem l-RU-486 u l-ellaOne huma identiċi.  Id-differenza hi li waħda għandha fiha doża aktar qawwija mill-oħra u forsi dak il-punt ma ċċarajtux.  Fuq l-ellaOne naħseb li għedt biżżejjed imma m’hemmx dubju li; ‘ulipristal acetate prevents progesterone from occupying its receptor, thus the gene transcription normally turned on by progesterone is blocked, and the proteins necessary to begin and maintain pregnancy are not synthesized’.  Din hekk taħdem, hi x’inhi d-doża.  U dik hi r-raġuni għalfejn jien ktibt li l-ellaOne tista’ tkun abortiva.

Issa ħalli nispjega għalfejn ktibt dan kollu.  Dwar l-IUCDs hemm differenza enormi bejn dawk li jintużaw bħala contraception u dawk li jintużaw for emergencies.  Fil-fatt l-IUCDs contraception ma jġibux l-abort imma dawn jaħdmu billi jipprevjenu lill-ova milli tiltaqa’ mal-isperma.  Dik hi r-raġuni valida tagħhom.  The laws of Malta have to be strictly adhered to.  Nemmen li bħala Membri Parlamentari, la għandna diġà liġijiet li jiddefenixxu dawn l-affarijiet, il-Criminal Code u l-Embryo Protection Act, mela allura we must abide to them.  U bħala Membri Parlamentari għandna l-obbligu li niġbdu l-attenzjoni ta’ dawn il-liġijiet. 

Issa fir-rigward tal-pazjenti jiena nemmen li dawn għandhom id-dritt tal-informed volontary consent imma fuq din għadna ma ħadniex deċiżjoni. 

ONOR. MICHAEL GONZI:  The issue of pharmaceutical licenses by the Medicines Authority is debatable as it is subject to this enforcement.   Xi trid tgħid biha?

ONOR. GODFREY FARRUGIA:  Għalkemm il-Medicines Authority ikollha linji gwida ta’ kif għandha timxi mill-European parent tagħha u min-naħa tal-European parent hemm pajjiżi li rrilaxxaw il-liċenzji għall-użu ta’ dawn iż-żewġ mediċini partikolari li qegħdin nitkellmu fuqhom, xorta waħda l-Medicines Authority …  Nemmen li l-Medicines Authority, ladarba taqa’ taħt il-kappa tal-liġi Maltija, din għandha d-dmir li tosserva l-liġi u mhux timxi biss fuq il-linji gwida tal-Unjoni Ewropea.  Nerġa’ ngħid li aħna għandna kemm il-Criminal Code kif ukoll l-Embryo Protection Act, fost affarijiet oħra, Ii jindikaw li iva, we have to protect life.

ONOR. MICHAEL GONZI:  Ħa nagħmel mistoqsija stupida; jiġifieri dawk jistgħu jinjoraw dawn il-liġijiet?  

ONOR. GODFREY FARRUGIA:  Jien mhux hekk qed ngħid!  Anzi jien qed ngħid li dawn għandhom josservawhom iktar il-liġijiet! 
ONOR. MICHAEL GONZI:  Imma llum qegħdin josservawhom?

ONOR. GODFREY FARRUGIA:  Illum qegħdin josservawhom.  Imma jien hekk nifhimha. 

ONOR. MICHAEL GONZI:  Jien ipprovajt nara x’kellek f’moħħok meta għedt hekk.  U qisni bdejt nistaqsi lili nnifsi jekk inti tridx tagħmel awtorità fuq awtorità.   

ONOR. GODFREY FARRUGIA:  Il-liġi Maltija hija suprema u hija suprema għal kulħadd, inkluż għall-awtoritajiet.

ONOR. MICHAEL GONZI:  Fuq il-Medicines Authority hekk naħsbu wkoll.

ONOR. GODFREY FARRUGIA:  Għalhekk għedt li there should be enforcement.  Issa forsi ma wżajtx il-kelma adatta imma dak kien il-ħsieb tiegħi.  Nifhem ukoll li jekk il-Medicines Authority tagħti l-awtorizzazzjoni lil mediċina waħda, lil Plan B, imma ma tagħtix l-awtorizzazzjoni lil ellaOne, din se tkun qiegħda tiżgarra fl-għajnejn tal-Medicines Authority Ewropea.  U dan għaliex se tkun qisha qiegħda tagħti preferenza lil mediċina partikolari u mhux lil oħra.  With all fairness hawnhekk qiegħed insemmi l-pożizzjoni tal-Medicines Authority.  Ovvjament jien ktibt kif nifhimha jien. 

Fir-raba’ punt qed ngħid li: ‘The medical profession has a right to its professional and ethical integrity, and doctors should be free to act as conscientious objectors when deciding whether to prescribe MAP or not’.  X’jiġifieri dan kollu?  Bażikament hawnhekk qiegħed nagħsar dak kollu li hemm f’dawn l-erba’ punti u ċjoè li jekk tiġi pazjenta quddiemi u titlobni l-MAP għax kellha att sesswali mhux protett ftit tas-sigħat qabel, jien bħala tabib – jekk hemm il-mediċina available u din tista’ tinxtara b’mod regolari – se ninvistaha mill-aspett mediku kollu.  L-ewwel u qabel kollox għandi nħares lis-saħħa tal-pazjenta nnifisha u t-tieni rrid inħares is-saħħa pubblika wkoll għax jista’ ikollok xi mard bħall-HIV jew mard ieħor infettiv.  Imma apparti s-saħħa nnifisha ta’ dak il-mument, u għalhekk qed nagħfas fuq l-importanza tat-tabib, bħala tabib irid jagħmel dak il-long term planning biex kemm jista’ jkun din il-pazjenta ma terġax tagħmel użu mill-MAP imma tibda tuża’ kontraċezzjoni normali u b’hekk ikollha pjanar aħjar għal meta tiġi biex ikollha relazzjoni intima.  

Ir-raġuni għalfejn ktibt hekk hu li jekk jien tabib u għandi pazjenta quddiemi li ftit tas-sigħat qabel kellha rapport intimu, jien żgur għalija li l-mod ta’ kif kieku kelli naġixxi f’dan il-każ hu billi nagħtiha l-Plan B, jiġifieri l-levonorgestrel tablet.  Imma qabel ma nagħtiha l-prescription nitlob lill-pazjenta biex nagħmlu l-ovulation test.  L-ovulation test huwa 99+% accurate għax minħabba l-LH surge jista’ jindikalek jekk saritx l-ovulation jew le.  U jekk l-ovulation ma tkunx saret, mela tista’ tuża’ l-Plan B għax il-hormone tal-levonorgestrel  jista’ jippreveni milli ssir l-ovulation.  Jekk jippreveni milli ssir l-ovulation għax il-pazjenta ġiet quddiemi kmieni, dak ifisser li l-isperma li jkollha depożitata fiha ma jkollhiex ċans li tiffertilizza l-ovum għax l-ovum ma tinqatax.  Allura iva, f’dak il-każ nista’ nikteb dik il-pillola partikolari.   

Issa jekk it-test jurini li l-ovulation diġà saret, bħala tabib ma niktibhiex dik il-pillola għax għandi d-dritt tal-conscientious objector.  Bħala tabib irrid nosserva l-liġi ta’ Malta.  Issa jekk il-pazjenta trid tmur tfittex lil ħaddieħor tista’ tagħmel hekk ukoll.  Imma dak it-tabib li se jkun qed jikteb il-MAP meta tkun diġà saret l-ovulation se jkun liable bl-indemnity insurance u jista’ jiġi mfittex!  Ejjew nagħmluha ċara għall-professjoni medika ħalli jkunu jafu l-affarijiet kif inhuma.  Dak kien il-ħsieb għalfejn għandu jkun it-tabib li jippreskriviha din il-pillola.  Dawn l-affarijiet diġà semmejthom u għalhekk nemmen li għadna ‘l bogħod milli din tiġi disponibbli mill-community pharmacists.  Issa qed ngħid hekk mhux għax ma nemminx fil-community pharmacists, anzi jien wieħed minn dawk li nippromwovi l-community pharmacies.  Imma barra minn Malta, għalkemm insew is-saħħa pubblika u nsew il-holistic health tal-pazjenta nnifisha, għamlu hekk biex ikollhom aċċess għall-healthcare mentri aħna għandna aċċess enormi għalih.   

Aħna nafu li għandna 80% tal-popolazzjoni li tuża l-primary health privat u mbagħad għandek ukoll is-saħħa pubblika li tibqa’ miftuħa outside normal hours.  Għalhekk jeżisti l-aċċess għal informed volontary consent u r-rapport bejn a doctor patient relationship jista’ jiġi stabilit.  Għalhekk aħna m’għandniex din il-problema li għandhom pajjiżi oħra u għalhekk qed nesiġi għad-dritt tal-pazjent.  Is-servizz tas-saħħa tant huwa tajjeb Malta li m’għandniex bżonn li din il-mediċina tingħata mill-community pharmacist.  U hekk ikollna assigurazzjoni li l-affarijiet qed isiru b’mod aktar ħolistiku.  Nirringrazzjakom. 

THE CHAIRPERSON:  Grazzi.  L-Onor. Michael Gonzi. 

ONOR. MICHAEL GONZI:  Jekk tabib se jagħmel ovulation test u l-pazjenta għadha ma bdietx bl-ovulation tagħha, u f’dak il-każ inti qed tgħid li tista’ tuża’ l-Plan B, mela allura nista’ nagħtiha l-ellaOne għax m’hemmx ċans li f’dan il-każ tkun tkun abortifacient.

ONOR. GODFREY FARRUGIA:   Jekk tagħti l-ellaOne fil-bidu nett tagħha, bħalma diġà għedt, hemm ċans li din tkun aktar effettiva to inhibit ovulation minn Plan B.  Imma l-ellaOne, billi tista’ tintuża sa ħamest ijiem wara l-ovulation, m’hemmx dubju li hija abortiva.  Tant hu hekk li min jipproduċiha, meta l-Medicines Authority Ewropea talbuhom biex ineħħu l-frażi “tista’ tipprevjeni l-impjantazzjoni”, oġġezzjonaw għax bis-saħħa ta’ dik il-frażi kienu qed ibigħu aktar.  Imma l-kumpanija kellha ċċedi dik il-klawsola biex din il-pillola tkun tista’ tibqa’ fis-suq b’mod ugwali mal-oħrajn.  Naħseb li spjegajt lili nnifsi sew. 

THE CHAIRPERSON:  L-Onor. Clyde Puli.

ONOR. CLYDE PULI:  L-ewwel nett napprezza l-concerns minn kull naħa tad-dibattitu.  Nifhem li dan huwa dibattitu tqil u ippermettuli ngħid li minn dak li smajt illum jidher li d-dibattitu huwa biased min-naħa medika meta s-suġġett imur lil hinn minn hekk.  Għandek il-pożizzjoni etika li hija b’saħħitha ħafna għaliex dan kollu jdur, għallinqas fl-opinjoni tiegħi, ma’ fejn tpoġġi l-istatus fuq l-embrijun u fejn tibda l-ħajja.  Għandek ukoll l-aspetti xjentifiċi, legali, etiċi, eċċ.  Kellkom hearings tajbin hawnhekk u naħseb li smajtu ħafna.  Jien segwejt l-affarijiet u ejja ngħidu li ċerti dubji għadhom iduru ftit in aria.   U allura filwaqt li nifhem ftit il-concerns tal-Onor. Godfrey Farrugia, napprezza wkoll l-ispirtu tal-Onor. Christopher Fearne li pprova jqarreb biex jintlaħaq consensus.   

Kien hemm esperti li jafu l-affarijiet tagħhom u li żgur qablu u dawru ftit il-karti tagħhom.  Imma kellek ukoll nies ta’ ċertu status fuq dan is-suġġett li ħassew li lanqas huma kompetenti biżżejjed biex jagħtu l-opinjoni tagħhom.  U allura nibda nistaqsi lili nnifsi kif aħna, bħala Kumitat, se nkunu kompetenti biżżejjed biex niddeċiedu li mediċina tista’ tidħol jew le fis-suq!?  Fil-fatt lanqas għandna kompetenza legali, liema kompetenza taqa’ f’idejn il-Medicines Authority, li min-naħa tagħha kkomplikat ftit l-affarijiet meta stqarret ruħha b’ċertu mod qabel id-diskussjoni.  Nerġa’ ngħid li din ikkomplikat ftit il-ħajja u neħħiet dak is-sens ta’ bilanċ li forsi riedu jsibu.  Allura issa dan il-bilanċ irid jintlaħaq bilfors hawnhekk? 

Din hija diskussjoni interessanti u lili ma ddejjaqnix.  Fil-fatt għamilt tmien xhur f’dan il-Parlament immexxi l-Kumitat Permanenti dwar l-Affarijiet Soċjali meta daħħalna l-IVF.  U niftakar li konna għamilna sigħat twal ta’ laqgħat fuq dak is-suġġett u d-diskussjoni tkompliet fil-Plenarja.  Issa naħseb li l-Parlament għandu jifhem fejn hi l-kompetenza tiegħu, u l-kompetenza tagħna hawnhekk hija waħda politika u mhux waħda xjentifika jew legali.  Naħseb li dak li għandna nagħmlu hawnhekk illum hu li noħolqu parametri ċari fuqiex għandha tiddeċiedi l-Medicines Authority.  Finalment nifhem li din tixrob minn nixxija Ewropea għax hija membru tal-Awtorità Ewropea, però min-naħa l-oħra aħna għandna t-twemmin tagħna u għandna wkoll il-liġijiet tagħna.  

L-ewwel nett l-aktar affarijiet bażiċi li għandna naqblu fuqhom huma li aħna rridu rispett sħiħ u b’ċertezza lejn id-drittijiet fundamentali tal-bniedem.  Naħseb li din ma nistgħux ma naqblux fuqha.  Id-dritt tal-ħajja hija sagrosanta, però ovvjament irridu naraw li jiġi mħares ukoll id-dritt tal-mara li tippjana ħajjitha.  Dawn huma żewġ prinċipji importanti u li naħseb nistgħu nibbażaw fuqhom.  Ma rridux niċħdu li hemm proċedura deċentralizzata meta niġu biex naqblu fuq il-kuntest Ewropew u aħna għandna d-dritt li nagħtuhom l-interpretazzjoni tagħna.

Kien għalhekk li semmejt dik id-diskussjoni li konna għamilna u mhux biex noqgħod ngħidilkom li għamilt tmien xhur niddiskuti l-IVF.  Hemmhekk għamilna diskussjoni twila ħafna u warajha reġgħu saru żewġ kumitati oħra u konna stabbilejna b’liġi fejn tibda l-ħajja.  Mela diġà għandna parametru ċar u m’għandniex għalfejn nibqgħu għaddejjin biha.  Hemm il-liġjiet li jgħidu li inti ma tistax twettaq abort għax tkun qed tagħmel xi ħaġa kriminali.  U għalhekk irridu ngħidu lill-Awtorità li hemm sett ta’ prinċipji ċari u li hi għandha timxi ma’ dawk il-liġijiet li jeżistu.  Irridu ngħidulha li qed ngħabbuha b’responsabbiltà kbira.  Aħna ma jinteressaniex x’temmen hi, jista’ ikun li hi brava ħafna u m’hawnx bħalha imma aħna mhux x’temmen hi rridu imma rriduha li timxi mal-parametri tal-liġi!  Nispera li qed inkun ċar fuqha għax il-parametri tal-liġi qegħdin jiġbru l-ispirtu kollu ta’ dak li aħna nemmnu fih.

Issa jekk kif qed joħroġ minn hawnhekk għad fadal lok għal diskussjoni fuq ċerti punti, b’mod naturali naħseb li l-Kunsill Nazzjonali tal-Bijoetika għandu jiġi involut b’ċerta saħħa u jagħti stand ċara fuq kif nifhmuha f’dan il-pajjiż.  Nerġa’ ngħid li m’għandniex bżonn biss ta’ opinjonijiet personali.  U jekk fuq dik il-pożizzjoni għad għandna dubji xjentifiċi, mela allura nagħmlu dan il-kumitat xjentifiku li fuqu għandu jkun hemm nies bilanċjati li jwassluna biex napplikaw dawk il-prinċipji.  Dawn għandhom jiggwidawna u aħna nistgħu nieqfu hemm.  Irridu nsibu bilanċ tajjeb bejn id-dritt tal-ħajja u d-dritt tal-mara li tippjana ħajjitha.  Dak il-bilanċ aħna rridu nsibuh imma nerġa’ ngħid li aħna hawnhekk politiċi.  Minn dak li segwejt hawnhekk jidher li anke dawn l-esperti kbar, kif beda jsemmi l-Onor. Michael Gonzi, jikkonfondu bejniethom fejn se jmorru.  Mela issa rridu ngħidulhom sabiex jaħdmu fuq dawn il-parametri.  Jien naħseb li bħala Kumitat għandna naqblu fuq dawn il-prinċipji għax inkella se nibqgħu nduru ċirku tond!  

THE CHAIRPERSON:  Grazzi.  L-Onor. Deo Debattista.

ONOR. DEO DEBATTISTA:  Ma naħsibx li għandna noħolqu kumitat ieħor jew xi awtorità oħra!

ONOR. CLYDE PULI:  Le, m’għedtx biex nagħmlu kumitat ieħor.   Jien għedt li jekk ikun hemm bżonn nieħdu pariri oħra.  

ONOR. DEO DEBATTISTA:  Għax inkella hemmhekk se nibqgħu nduru ċirku tond!  Jien naħseb li l-ewwel skop tagħna hu dak li nipproteġu l-ħajja.  Il-mediċina ma tistax teskludiha mill-politika f’dan il-każ.  Fil-fatt ma tistax tieħu deċiżjoni politika mingħajr ma tisma’ l-aspett mediku.

ONOR. CLYDE PULI:  Le, le.  Anzi jiena għedtlek li d-diskussjoni għandha tkun magħmula min-naħa etika, xjentifika u legali.  U għedt li llum kienet daqsxejn aktar biased min-naħa medika.  

ONOR. DEO DEBATTISTA:  Naturalment kulħadd għandu l-kredenzi u l-opinjonijiet tiegħu fuq kif jaħdem.  Forsi hemm min hu illuminat ħafna iktar minni fuq kif jaħdmu l-affarijiet imma naħseb li llum irridu noħorġu b’xi forma ta’ deċiżjoni!  Minn dak li smajna jidher li hemm mediċina partikolari li mhijiex abortifacient u b’xi mod tista’ tintuża by prescription.  Jien ma nemmen qatt li din għandha tingħata over the counter.  Nemmen li bilfors irid jidħol parir mediku biex tingħata u dan għas-sempliċi raġuni għax jista’ ikollok konsegwenzi mediċi.  Kif qal tant tajjeb l-Onor. Godfrey Farrugia, hemm affarijiet li tajjeb li l-pazjent ikun jaf bihom u mhux jibqa’ fl-għama dwarhom.  U jekk din se tingħata over the counter mhu se jkun jaf qatt dwarhom.  Ġieli anke meta jkun hemm it-tabib ikun diffiċli biex tgħaddi ċerta informazzjoni, aħseb u ara jekk din tingħata over the counter!

L-iskop ta’ dan il-Kumitat u tal-kollegi tiegħi huwa li nipproteġu l-ħajja mill-bidu sal-aħħar, inkluż il-ħajja tal-omm għax l-omm ukoll f’dan l-intervall qiegħda mill-bidu sal-aħħar.  Allura fl-opinjoni tiegħi l-introduzzjoni ta’ mediċina dejjem għandha tkun b’parir mediku u ma fiha xejn ħażin sakemm ma tkunx qiegħda tagħmel ħsara lill-product of conception.  

ONOR. CLYDE PULI:  Il-punt tiegħi kien biex naraw jekk aħna hux se nużurpaw l-irwol u r-responsabbiltà tal-awtorità.  Mela allura kull mediċina li se tiġi introdotta se tibda tiġi hawnhekk!?  
THE CHAIRPERSON:  Ovvja li le.

ONOR. CLYDE PULI:  Jien dak li kont qed ngħid.  Aħna rridu nistabilixxu l-prinċipji u l-awtorità trid tiddeċiedi fuq dawk il-prinċipji u mhux tagħżilhom hi.  Ma tistax tgħidlek il-pillola A jew il-pillola B imma trid timxi fuq dawk il-prinċipji.

THE CHAIRPERSON:  L-Onor. Farrugia.

ONOR. GODFREY FARRUGIA:  Minn dawn il-punti li niżżel il-Ministru Fearne hemm xi ħaġa li taħseb li m’għandhiex titniżżel?  

ONOR. CLYDE PULI:  Jien qed ngħid fuq il-prinċipji ta’ kif jaħdem dan il-Kumitat u mhux qed ngħid li naqbel jew ma naqbilx!  Imma wisq nibża’ li meta nibdew insemmu pillola A jew pillola B dan il-Kumitat ikun qed jidħol fi sqaq perikoluż ħafna!  Issa spjegawli ftit għalfejn se tiddeċiedu fuq din il-pillola u mhux fuq l-oħrajn?  F’dak il-każ irridu nneħħu l-Awtorità tal-Mediċini u nibdew niddeċiedu aħna fuqhom!  L-Awtorità tal-Mediċini hija awtonoma imma bir-rispett kollu lejha, din mhijiex indipendenti imma taħdem b’parametri li jagħtiha l-Parlament.  Mela allura se taħdem fuq parametri ċari li se nagħtuha aħna.  Jien dak li qed ngħid. 

ONOR. CHRISTOPHER FEARNE:  Jien naqbel li l-Awtorità tal-Mediċini hija l-awtorità kompetenti sabiex tagħti awtorizzazzjoni jew le fuq mediċina partikolari u li din tibbaża l-awtorizzazzjoni tagħha mhux fuq xi ħaġa ħafifa imma fuq riċerka kbira li tkun ilha għaddejja s-snin.  U dan id-dibattitu kollu qed isir proprju biex naraw jekk għandniex nagħtu parir lill-Awtorità tal-Mediċini sabiex tintroduċi jew le din il-mediċina partikolari fis-suq tagħna.  Aħna smajnieha l-opinjoni tal-Medicines Authority u din qalet li fl-opinjoni tagħha għandha tidħol fis-suq, però jien xorta naħseb li bħala politiċi għandna l-obbligu li nagħtu r-rakkmandazzjonijiet tagħna lill-awtoritajiet kompetenti, li f’dan il-każ hija l-Medicines Authority.  Ma naħsibx li nistgħu nagħmlu hekk mingħajr ma nidħlu fid-dettall tal-mediċina nnifisha għax jekk qegħdin ngħidu li hawn tipi differenti ta’ mediċini, jista’ jkun li mhux kollha jaħdmu l-istess.  Qegħdin naqblu li waħda minnhom taħdem b’ċerta mod u m’għandniex problema fuq li din tista’ tkun abortiva.  Mela ejjew nimxu għax inkella se noqogħdu nduru dawra tond.  

THE CHAIRPERSON:  Jien naħseb li l-Ministru qed jagħmel il-pożizzjoni tiegħu ċara għax qed jiddividi dak li qbilna fuqu u dak li ma qbilniex fuqu.  Il-Ministru qed jgħidilna li dak li qbilna fuqu mmexxu.  Issa mbagħad nerħu għad-diskussjoni dawk l-affarijiet li mhux qed naqblu fuqhom.  Ovvjament jien ma rrid nieħu l-ebda responsabiltà tal-Awtorita tal-Mediċini jew inkella nagħti direzzjoni li m’għandix il-kapaċità fuqha. 

ONOR. CLYDE PULI:  ... u li ma toħloq l-ebda preċedent.  Jien qed ngħid u se nerġa’ nirrepetiha ħalli ninftiehem sew; dan il-Kumitat għandu jagħti kriterji ċari lill-Awtorità tal-Mediċini.  Jekk inti konvint 100% mir-riċerka li għamilt li din mhijiex abortiva u li tipproteġi l-ħajja skont il-liġi tagħna, mela allura mexxi.  Imma jekk le, ir-responsabilità fuqek qiegħda. 

THE CHAIRPERSON:  U neħodha.  Jien nieħu r-responsabilità ta’ dak kollu li nagħmel. 

ONOR. CLYDE PULI:  Le, jien mhux qed ngħid għalik imma għall-Awtorità.  Aħna stabbilejna prinċipji u ninsabu sodissimi fuqhom.  Aħna m’aħniex kumitat estern imma aħna kumitat politiku u qed inqabbdu lill-Awtorità sabiex tgħidilna kif dawn il-prinċipji jistgħu jiġu attwati mingħajr ħsara lejn il-ħajja.

THE CHAIRPERSON:  Imma aħna għandna wkoll ir-responsabbiltajiet tagħna u rridu nġorruhom.   

ONOR. CLYDE PULI:  Jien qed nistabilixxi l-prinċipji u qed ngħidlek li dawn il-prinċipji għandhom ikunu skont il-liġi Maltija.  Min jaqra ftit dwar fejn hu l-bidu tal-ħajja jsib li hemm perjodu twil ħafna; ta’ disa’ xhur u ftit aktar ...  Issa jien qed ngħid li aħna stabilixxejna l-prinċipju u l-Awtorità għandha tapplika dak il-prinċipju, xejn aktar u xejn inqas.  Jien naħseb li dik hija dikjarazzjoni soda ħafna.

THE CHAIRPERSON:  L-Onor. Etienne Grech.

ONOR. ETIENNE GRECH:  Jien naqbel mal-Onor. Puli fuq li għandha tkun l-Awtorità tal-Mediċini li għandha tiddeċiedi.  Fil-fatt dejjem hi ddeċidiet fuq il-biċċa l-kbira tal-mediċini imma ma ninsewx li hawn ħafna tipi ta’ MAP.  Pereżempju meta nitkellmu fuq il-levonorgestrel, qed nitkellmu fuq pillola waħda partikolari u mhux fuq kollha. Ovvjament, peress li hemm dak iċ-ċertu argument etiku u nqala’ dak il-każ ta’ NGO partikolari li fetħet każ fil-Qorti għax qed jinkisru d-drittijiet tan-nisa ...  Irrid ngħid ukoll li din id-diskussjoni qegħdin nagħmluha tard ħafna ħdejn pajjiżi oħrajn li ilhom li għamlu dawn id-diskussjonijiet mal-15, 20 sena ilu!  

Jiena rajt ir-rakkmandazzjonijiet li għamel kemm l-Onor. Godfrey Farrugia kif ukoll dawk li għamel l-Onor. Christopher Fearne u fil-fatt nixtieq inżid rakkmandazzjoni oħra.  Dan ir-rapport se nqegħduh fuq il-Mejda tal-Kamra bir-rakkmandazzjonijiet b’kollox u m’għandix dubju li dan ir-rapport se tarah ukoll l-Awtorità tal-Mediċini.  Kif għedna f’suġġett delikat bħal dan tajjeb li jkun hemm il-parteċipazzjoni ta’ ħafna nies minn diversi oqsma.  Fil-fatt hawnhekk ġibna diversi NGOs, xjentisti, eċċ. u għal din ir-raġuni m’hemmx bżonn li noqogħdu nagħmlu kumitati xjentifiċi għax prattikament diġà ġibna l-esperti kollha, inkluż l-aqwa gyneacologist ta’ Malta, li jidhirli jagħmel ukoll l-IVF.  Issa ħalli nibda bl-ewwel rakkmandazzjoni li għamel l-Onor. Farrugia.

Fl-ewwel rakkmandazzjoni qed jgħid li; ‘Different pharmaceutical forms of MAP and emergency use of different IUDs have different modes of action, and one cannot totally exclude that their mode of action does not preclude implantation of an embryo’.   Din hija korretta però bħalma m’hemmx evidenza li tista’ teskludi li dawn ma jaffettwawx l-impjantazzjoni tal-embrijun, lanqas hemm evidenza li huma abortivi.  U allura ma’ din irridu nżidu wkoll li lanqas hemm evidenza li huma abortivi.  

Hawnhekk ukoll qed jingħad li l-ellaOne and the IUDs are certainly abortive.  Jekk inħarsu lejn ir-rapport innifsu u naraw fejn tkellmu l-esperti, naraw li s-Sinjura Mary Ann Sant Fornier għamlet referenza għas-systematic review ta’ Rosato et al, li jikkwotaw lil Stratton et al fejn jgħidu li; ‘the administration of 10 to 100mg ulipristal acetate also results in a reduced endometrial thickness...’.  Hawnhekk naqbel mal-Onor. Fearne li fuq l-ulipristal hemm daqsxejn tad-dubju, però kif nistgħu naraw fir-rapport innifsu, fl-2016 il-WHO qalet li; ‘levonorgestrel emergency contraceptive pills are not effective once the process of implantation has begun and they will not cause abortion.’   Il-WHO stess qed tgħid li din mhijiex abortiva. 

Jien hawnhekk ikolli naqbel mal-proposta tal-Ministru Fearne li kiteb; ‘There is consensus that medical evidence shows that levonorgestrel works solely as a contraceptive and has no abortifacient effects.  Therefore these joint committees recommend that levonorgestrel can be licensed for use in Malta’.  Naqbel mija fil-mija.  Naqbel ukoll ma’ din il-frażi fejn qed jgħid li; ‘There is still debate on the mode of action of other ECPs and therefore these committees recommend that further debate is necessary’.  Naqbel mal-ewwel rakkmandazzjoni li għamel l-Onor. Fearne għaliex hemm ħafna forom ta’ MAP u li kollha għandhom different modes of action.  MAPs hemm ħafna tipi differenti imma aħna l-aktar li qed niffokaw fuqhom huma l-levonorgestrel u l-ulipristal.  Naqbel ukoll mat-tielet rakkmandazzjoni tal-Onor. Fearne dwar l-informed consent.  Din ir-rakkmandazzjoni kitibha wkoll l-Onor. Farrugia.  

Fit-tieni rakkmandazzjoni l-Onor. Godfrey Farrugia qiegħed jitkellem fuq Article 4(4) of the EU Directive 2008, fejn bażikament qed jgħid li aħna rridu nimxu mal-Unjoni Ewropea però għandna eċċezzjoni fl-application of national legislation prohibiting or restricting the sale, supply or use of medicine products as contraceptives or abortifacients.  Din hija minnha imma aħna għadna kemm għedna li l-levonorgestrel mhijiex abortifacient u allura tista’ tiġi liċenzjata.  

Ir-raba’ u l-ħames rakkmandazzjoni tal-Onor. Godfrey Farrugia li huma marbutin mal-professjoni medika u mad-dritt tat-tabib li joġġezzjona milli jippreskrivi din il-mediċina naqbel magħhom mija fil-mija.  Ma’ din ir-rakkmandazzjoni qablu wkoll il-Medical Council.  Naqbel ukoll ma’ dak li qal Prof. Serracino Inglott meta qal li tabib jista’ jidderieġi lill-pazjent biex jekk irid imur għand tabib ieħor.  U l-ħames rakkmandazzjoni tal-Onor. Farrugia fejn qed jgħid li din il-mediċina għandha tingħata by prescription only naqbel magħha wkoll.  Fil-fatt meta xi ħadd imur għand spiżjar biex jixtri xi ħaġa, dan mhux se jagħmel 10 minuti jispjegalu ċerti affarijiet u jistaqsih jekk huwiex overweight.  Pereżempju jekk tkun overweight il-MAP tista’ ma taħdimx.  Jekk inti għandek epilepsy, asthma, eċċ., dawn l-ispiżjar mhux se joqgħod jistaqsik fuqhom.  At this point naqbel u ma naqbilx mal-ħames proposta tal-Onor. Fearne fejn qed jgħid li din għandha tingħata over the counter għax nemmen li din għandha tkun by prescription only medicine.  Għalhekk naqbel li l-levonorgestrel tiġi liċenzjata hawn Malta għax l-evidenza li teżisti turina li mhijiex abortifacient.   

Issa jekk taqblu miegħi nixtieq ninkludi s-sitt rakkmandazzjoni għax jekk hawn Malta se niġu fi stat fejn il-MAP tkun available, ovvjament jista’ jkun hemm tfajliet ta’ 15 jew 16-il sena li jkunu jistħu mill-ġenituri tagħhom - kif konna ddiskutejna meta tkellimna fuq l-età tal-kunsens sesswali – imma li jkollhom bżonn jieħdu huma wkoll din il-pillola.  Allura bħalma smajna lill-Medical Council isemmi l-Gillick Principle, fejn it-tabib ikun jista’ jevalwa l-maturità tal-pazjent li jkollu quddiemu avolja dan ikun minorenni, f’dawn il-każijiet it-tabib ikollu wkoll id-dritt u l-obbligu morali li jeżamina pazjenti li għadhom taħt it-18-il sena.  Mela jekk tabib jiġi biex jagħti l-MAP lil xi ħadd li huwa under 18 jista’ juża l-prattiċi etiċi u llum għandna dan il-Gillick Principle li bih ikun jista’ jevalwa lil pazjenti taħt it-18-il sena.  

THE CHAIRPERSON:  Grazzi.  L-Onor. Farrugia.

ONOR. GODFREY FARRUGIA:  Xtaqt nagħmel a point of information dwar l-age of sexual consent li għandha x’taqsam ma’ dawk taħt it-18-il sena.  Fil-fatt bħalissa qiegħed jiġi ppreparat Private Members Bill fejn se jiġi ssuġġeriet li tinżel l-età biex żagħżugħa ta’ 16 jew 17-il sena tkun tista’ tmur għand healthcare professional u tiddeċiedi hi dwar is-saħħa tagħha.  Dan il-Bill se jiġi diskuss fil-fażi preliminari tiegħu u fil-fatt se ngħaddih lill-Ministru Fearne għada filgħodu u hemm imniżżel li żgħażagħ ta’ bejn it-13 u l-15-il sena jista’ jiġi applikat għalihom il-Gillick Principle.  Dan ma jgħoddx biss għas-saħħa sesswali imma anke għall-preventable lifestyle diseases.  

ONOR. ETIENNE GRECH:  Jekk nagħmlu mod li dan l-abbozz ta’ liġi li qed issemmi jiġi in vigore sena oħra u l-levonorgestrel tiġi licensed minn hawn u ftit tal-ġimgħat oħra, ma taħsibx li jkun aħjar jekk ninkludu dan il-prinċipju ...  

ONOR. GODFREY FARRUGIA:  Ninkluduha.

THE CHAIRPERSON:  L-Onor. Cutajar.

ONOR. ROBERT CUTAJAR:  Biex inkompli insostni dak li qal l-Onor. Clyde Puli tajjeb ngħidu wkoll li quddiem dan il-Kumitat, anke jekk ma tniżżilx fir-rapport li għandna quddiemna, kien hemm min qal li għandna mmorru quddiem il-Kunsill Nazzjonali tal-Bijoetika, fost kunsilli oħra.  Dan kien intqal f’waħda mil-laqgħat li għamilna fuq is-suġġett.  Naħseb li huwa importanti li nifhmu li f’pajjiżna għandna l-liġijiet tagħna u kulħadd qiegħed taħt l-istess umbrella, inkluż l-Awtorità tal-Mediċini.  Mela ejjew naraw li l-liġijiet jiġu rispettati minn kulħadd, minn fuq sa isfel għax dak li huwa abortiv nafu li huwa illegali.  Kif qal tajjeb l-Onor. Puli l-punt tat-tluq tagħna għandu jkun dak li kulma jaqa’ taħt il-klassifikazzjoni ta’ dak li huwa abortiv, għandhom jidħlu l-liġijiet tagħna li jissalvagwardjaw kull interess, inkluż id-dritt tal-ħajja.

THE CHAIRPERSON:  Grazzi.  L-onor. Gonzi.

ONOR. MICHAEL GONZI:  Fil-bidu ta’ dawn il-laqgħat kont kważi konvint li se niddiskutu xi ħaġa li kien imissu ilha li daħlet fis-suq tagħna.  Meta mbagħad bdejt nara l-esperti jitkellmu, rajt li kellek dawk li tkellmu favur filwaqt li oħrajn kienu għadhom imħawdin.  U jkolli ngħid li d-diskussjoni kienet kważi 50% favur u 50% kontra.  Min-naħa tiegħi ppruvajt nagħmel ukoll ftit riċerka u mbagħad illum smajt lill-Onor. Farrugia jitkellem u hawnhekk nista’ nisfidah ukoll fuq it-tip ta’ riċerka li tkellem fuqha.  Pereżempju r-riċerka li tkellem fuqha l-Onor. Farrugia hija tal-2010 għax jien qrajt ukoll dik ir-riċerka.  Meta rajt il-korrispondenza ta’ Prof. Serracino Inglott ukoll bdew iqumuli xi mistoqsijiet għax il-Prof. qed jgħid li għandna nilleġislaw fuq iż-żewġ mediċini imma l-first line għandha tkun il-levonorgestrel.  Għaliex imma għandha tkun il-levonorgestrel bħala l-first line?  X’irrid noħroġ fuqha din?  

Aħna qed ngħidu ħafna affarijiet u smajna wkoll ħafna affarijiet imma in the long run, jien ma nistax niddeċiedi u ngħid iva, hekk hu għax qisu ħadd m’għandu deċiżjoni!  Nerġa’ ngħid li għandek 50% favur u 50% kontra; għalhekk nippreferi kif qal l-Onor. Clyde Puli li jkollok il-Medicines Authority ...  Issa l-Medicines Authority mhux l-SPC tal-mediċina biss trid tara imma trid tara l-kuntest kollu u allura, jekk jien f’dan il-Kumitat smajt ħafna fuq l-etika, li bħala politiċi din hija importanti ħafna, il-Medicines Authority trid tidħol ukoll fuq il-bażi etika.  U jekk hemm bżonn il-Medicines Authority għandha tieħu wkoll il-pariri tal-kumitat tal-bijoetika biex verament ikollna stampa ċara.  (Interruzzjonijiet)  Jien kont preżenti f’kull laqgħa li saret!  Prof. Mallia qal li aħna għandna nagħmlu kumitat b’esperti.  (Interruzzjonijiet)  Allura hija verament diffiċli biex jien nieħu deċiżjoni u ngħid li l-ellaOne orrajt imma ...  

ONOR. CHRISTOPHER FEARNE:  Safejn naf jien kien imbagħad bagħat korrispondenza biex jgħid li hu mhux hekk ried jgħid imma ...  

ONOR. MICHAEL GONZI:  Imma fil-laqgħa hekk kien qal għax kont hemm jien u kont sfidajtu.  Lill-Medicines Authority kont sfidajtha wkoll, biss hemm id-dubju jekk il-Medicines Authority tidħolx ukoll fuq the ethical question ta’ dawn l-affarijiet.  U huwa proprju hemmhekk fejn tidħol il-politika.  Jien ma nifhimx daqshekk imma safejn naf jien il-Medicines Authority tara biss l-SPC tal-mediċina.  Issa jekk se noqgħod fuq dak li qed tgħid il-Medicines Authority, mela din il-mediċina se tidħol żgur fis-suq tagħna.  Imma l-bażi etika tal-problema li qed niffaċċjaw illum, il-Medicines Authority trid tiffaċċjaha wkoll u trid tiffaċċja r-responsabiltà tagħha.  
 
Rigward ir-rakkmandazzjoni fuq jekk din il-pillola għandhiex tkun by prescription jew inkella hux over the counter jien nemmen li għandha tkun by prescription biss.  Din għedtha fil-laqgħa u nerġa’ ngħidha llum.  Naqbel ukoll mar-raba’ rakkmandazzjoni. Dawk huma recommendations li dan il-Kumitat jista’ joħroġ.  Imma fejn jidħlu affarijiet li għandhom bżonn pariri ta’ esperti, jiġifieri li jkollna r-riċerka kollha, din il-Medicines Authority biss għandha tidħol fiha.

THE CHAIRPERSON:  Grazzi.  L-Onor. Godfrey Farrugia.

ONOR. GODFREY FARRUGIA:  Se nagħmel point of information la ssemmejtha għat-tieni darba.  Jien użajt ir-riċerka tal-2010 u mhux dik tal-2016 għal raġuni waħda; peress li fir-riċerka tal-2016 qed jassumu t-tqala tibda mal-impjantazzjoni.  Għalija pregnancy starts at conception u huwa għalhekk li r-riżultati tal-2016 rajthom bħala fażulli!

ONOR. MICHAEL GONZI:  Il-World Health Organisation ħarġet speċi ta’ position paper fi Frar tal-2016, jiġifieri seba’ xhur ilu, u hemmhekk qalet kategorikament li ż-żewġ pills mhumiex abortifacient.  

ONOR. GODFREY FARRUGIA:  Iva, imma l-United Nations tirrikonoxxi l-fatt u hawnhekk fejn il-UN hija ħażina li t-tqala tibda at implantation!  Jien għalija l-UN waqgħet għaż-żufjett! U jien kburi li meta kont Ministru tkellimt fil-World Health Organisation u semmejt dan il-fatt u għedt ukoll li jiena pro-life.  Għalija li tgħid li pregnancy starts at implantation mhijiex xi ħaġa fattibbli għax f’dawn l-aħħar 130 sena kull esperiment li sar u kull embrijoloġist jixhed u jgħid b’mod xjentifiku u b’mod fattwali li l-oriġini tal-ħajja jibda at conception.

ONOR. ETIENNE GRECH:  Imma l-evidenza tgħidlek li ma tinterferixxix!   

ONOR. GODFREY FARRUGIA:  Biddilt il-goal posts u la biddilt il-goal posts ma tiġix abortiva!  Dak huwa a man made arbitrary borderline li huwa bħal riga tal-metru, fejn il-bniedem iddefinixxa li t-tqala tibda on the fifth day, mal-implantation, u mhux at the minute li ssir il-fertilization.   Allura l-UN qiegħda tgħid li mhumiex abortivi għax temmen li t-tqala tibda at implantation.   
THE CHAIRPERSON:  Kulħadd għandu dritt għall-opinjoni tiegħu.  Grazzi.  L-Onor. Buttigieg.  

ONOR. CLAUDETTE BUTTIGIEG:  Hekk hu, kulħadd għandu dritt għall-opinjoni tiegħu u għandna nirrispettaw dik l-opinjoni.  Imma żgur li min qed isegwina u li mhux ġej mill-kamp mediku aktar se jitħawwad għax kif qed taraw għandna opinjonijiet kompletament differenti fuq l-istess ħaġa!  L-aktar ħaġa li qed tinkwetani bħalissa hija proprju jekk aħna nirrakkmandaw il-liċenzjar ta’ mediċina.  Aħna mhux dik irridu naraw u rridu noqogħdu attenti għax għada pitgħada jista’ jiġi ħaddieħor u jitlobna biex nilliċenzjaw mediċini oħra!  Jien għalija dan huwa punt inkwetanti għax m’għandux x’jaqsam ma’ dan l-argument kollu.  

ONOR. CHRISTOPHER FEARNE:  Dan il-kliem aħjar għedtuh fil-bidu tad-dibattitu għax ilna madwar xahrejn niddibattu u li kieku konna ngħidu mill-ewwel lill-Medicines Authority u niefqu hemm!  Issa llum nistgħu naqblu wkoll. 

ONOR. CLAUDETTE BUTTIGIEG:  Aħna Membri f’dan il-Kumitat u ssejħet biex issir laqgħa u lkoll qbilna li din hija xi ħaġa li rridu niddiskutuha.  Imma x’ħareġ minn din id-diskussjoni?  Ħareġ biċ-ċar li hemm diverġenzi totali!  Li kieku kienet xi ħaġa ċara kont taqbad u tgħid li tista’ tagħti r-rakkmandazzjonijiet però din assolutament mhijiex ċara.  U għada pitgħada meta se ngħidu li nirrakkmandaw li din se tiġi liċenzjata ...  Ejjew ma ngħidux li qed nitkellmu fuq mediċini imma qed nitkellmu fuq liċenzjar ta’ affarijiet oħra ...

ONOR. ETIENNE GRECH:  Allura back to square one u se nerġgħu mmorru għall-Medicines Authority!?  

ONOR. CLAUDETTE BUTTIGIEG:  Hija l-Medicines Authority li se tagħti l-liċenzja u mhux aħna!  We simply have to hold the Medicines Authority responsible for abiding by the law.  L-Embryo Protection Act hija ċara daqs l-kristall! 

ONOR. ETIENNE GRECH:  M’għandix dubju li dan tafu wkoll il-Medicines Authority. 
ONOR. CLAUDETTE BUTTIGIEG:  Appuntu.  Mela r-rakkmandazzjoni tagħna mhux li tilliċenzja din il-mediċina imma li timxi mal-liġi għax għada pitgħada ... 

ONOR. ETIENNE GRECH:  X’se ngħidu fir-rakkmandazzjonijiet tagħna?  Ħadd għadu ma kkumenta fuqhom! 

ONOR. CLAUDETTE BUTTIGIEG:  Irridu noqogħdu attenti għax din se tiftħilna Pandoras box u għada pitgħada jistgħu jiġu jgħidulna li jridu jiftħu xi supermarket u jkunu jridu li nilliċenzjawh.  Issa jien m’iniex lesta li nibda nilliċenzja l-affarijiet f’dan il-pajjiż!  Jien ġejt hawnhekk biex nagħmel ir-rakkmandazzjonijiet tiegħi u smajt lil kulħadd.   L-Onor. Michael Gonzi spjegaha bl-aktar mod ċar u fil-fatt meta segwejt dak li qalulna, aktar spiċċajt nitħawwad.  U min jaf in-nies hemm barra kemm tħawdu aktar meta semgħu dawn l-ideat kompletament opposti!  Mela let us keep the experts responsible u ngħidulhom li hemm il-liġi li jridu jżommu magħha u mhux idaħħlu l-ideat personali tagħhom.  

THE CHAIRPERSON:  Naqblu.

ONOR. CHRISTOPHER FEARNE:  Jekk għandkom it-text tar-rakkmandazzjonijiet narawhom ħalli naraw jekk naqblux fuqhom.  
 
ONOR. PAULA MIFSUD BONNICI:  Jiena naħseb li hemm ħafna affarijiet komuni f’dak li għedna u għalhekk għandna nħarsu lejn dawn l-affarijiet komuni biex b’xi mod nibdew naslu.  Fl-opinjoni tiegħi wara dak li smajna hemm ħafna affarijiet li qegħdin naqblu fuqhom.  F’dawn il-laqgħat li għamilna kellna esperti li kienu ċari fuq li din il-kontraċezzjoni ta’ emerġenza ma tinterferixxix mal-impjantazzjoni filwaqt li kellna esperti oħra li kienu ċari wkoll fuq kif dawn it-tip ta’ kontraċezzjoni jistgħu jinterferixxu mal-impjantazzjoni.  Kellek lill-MAM, lill-Cana Movement u lil entitatjiet oħra li ħassew li minħabba li għandek dawn il-kwestonijiet konfliġġenti fil-letteratura eżistenti, huma ma xtaqux jieħdu pożizzjoni.  U fil-fatt dawn qalu li meta jiġi stabbilit jekk din il-pillola hijiex abortifacient jew le, huma jkunu jistgħu jieħdu stand accordingly għax bħalissa ma jħossuhomx komdi jagħmlu dan. 

Naħseb li ħadd mhu qiegħed jikkontradixxi l-fatt li fil-verità, ngħidu xi ngħidu, hija l-Awtorità tal-Mediċini li hija responsabbli mill-applikazzjoni u mil-liċenzjar o meno ta’ mediċina.  U dan skont il-liġi u r-regolamenti li jeżistu f’pajjiżna.  Jiena naħeb li lkoll kemm aħna tal-fehma li l-Membri ta’ dan il-Kumitat kif ukoll il-Parlament Malti m’għandhomx il-poteri sabiex jiddeterminaw xi applikazzjoni għal prodott mediċinali u lanqas ma jistgħu joħorġu jew jiċħdu xi liċenzja għal xi prodott mediċinali.  Bażikament jien għandi ħames punti li nixtieq nipproponihom hawnhekk.  Mela li l-Awtorità tal-Mediċini għandha tanalizza kull applikazzjoni li tiġi quddiemha u dan skont il-proċeduri eżistenti.  Din hija l-aktar rakkmandazzjoni kruċjali għax fl-aħħar mill-aħħar il-liġijiet ta’ pajjiżna qegħdin hemm biex jiġu osservati minn kulħadd u minn kull entità jew awtorità f’pajjiżna.  Għalhekk kull deċiżjoni li se tkun qiegħda tieħu l-Awtorità tal-Mediċini, kemm fuq dan il-prodott mediċinali kif ukoll fuq kwalunkwe prodott mediċinali ieħor għandu dejjem jittieħed abbażi tal-liġijiet viġenti ta’ pajjiżna.  Jien ngħid li fuq dan il-prodott mediċinali partikolari l-Awtorità tal-Mediċini għandha toqgħod mal-liġijiet ta’ pajjiżna, għandha tara l-Att dwar il-protezzjoni tal-embrijuni u għandha tara wkoll id-drittjiet fundamentali tal-bniedem, kif fl-aħħar mill-aħħar jeżistu fil-Kostituzzjoni ta’ Malta.  

In vista ta’ dan il-prodott mediċinali li qed nitkellmu fuqu u in vista tal-kwestjonijiet etiċi li nqalgħu waqt il-laqgħat li għamilna fuq dan is-suġġett jien nipproponi li l-Awtorità tal-Mediċini għandha toħroġ jew ma toħroġx il-liċenzja ta’ dan il-prodott wara li jkunu saru l-istudji kollha, inkluż l-istudji tekniċi, mediċi, legali u etiċi.  Fl-aħħar nett l-Awtorità ikollha d-dmir li toħroġ il-liċenzja ta’ dan il-prodott mediċinali jekk jirriżulta li mhuwiex abortifiċenti.  F’ħin minnhom l-Onor. Grech qal li jekk ġimagħtejn oħra l-Awtorità tal-Mediċini tiddeċiedi li toħroġ il-liċenzja …  Issa jien ngħid li jekk l-Awtorità tal-Mediċini tkun għamlet l-istudji tagħha u ġimagħtejn oħra tkun f’pożizzjoni li tgħidilna li din il-pillola mhijiex abortifiċenti, mela allura għandha toħroġ il-liċenzja tagħha.  

Sur President, jiena naħseb li lkoll kemm aħna nistgħu naqblu fuq dawn il-ħames rakkmandazzjonijiet għax fl-opinjoni tiegħi jqarrbu ħafna lejn dak li qal l-Onor. Farrugia u lejn dak li qal il-Ministru.  Fl-opinjoni tagħna hija l-way forward fejn qed ngħidu li l-ewwel u qabel kollox aħna favur il-ħajja sa mill-konċepiment.  U naħseb li m’hemmx argumenti dwar dan il-fatt għax il-liġi tagħna tgħid proprju hekk.  Ovvjament aħna kontra l-abort u fil-liġi tagħna hemm imniżżel li dan huwa att kriminali.  Aħna wkoll favur id-dritt li l-mara jkollha l-għażla li tagħmel id-deċiżjonijiet tagħha fuq kif tixtieq tippjana ħajjitha.  Hija l-Awtorita tal-Mediċini li tistabilixxi liċenzja jew le ta’ mediċina partikolari u allura l-Awtorità tal-Mediċini għandha tieħu d-deċiżjonijiet tagħha abbażi ta’ dawn il-prinċipji kollha.  U fl-aħħar mill-aħħar għandha tieħu r-responsabiltajiet ta’ dak kollu li tiddeċiedi.

THE CHAIRPERSON:  Grazzi.  L-Onor. Puli

ONOR. CLYDE PULI:  In a nutshell aħna qed ngħidu li l-Awtorità trid tiddeċiedi fil-parametri ta’ dak li temmen il-komunità Maltija u li huwa rifless fil-liġi Maltija għax dak li temmen il-komunità Maltija qiegħed proprju rifless fil-liġijiet tagħna.  Jien tal-opinjoni li nieħdu waqfa ta’ ftit minuti u nissospendu l-laqgħa sakemm kollha kemm aħna naqraw it-text ta’ dawn ir-rakkmandazzjonijiet ħalli jekk għandna qbil fuqhom nimxu ‘l quddiem.

THE CHAIRPERSON:  Il-Ministru Fearne.

ONOR. CHRISTOPHER FEARNE:  Jien se nispjega malajr malajr fuq kif wasalna f’dan il-punt.  Madwar tliet xhur ilu, meta beda dan l-argument kollu, il-pożizzjoni li konna ħadna bħala Gvern kienet dik li għandna l-Awtorità tal-Mediċini li għandha tieħu hi din id-deċiżjoni.  Imma peress li kien hawn dibattitu fil-pajjiż, il-Ministru Dalli u jien ipproponejna li dan is-suġġett jiġi diskuss f’dan il-Kumitat konġunt.  U qed nieħu pjaċir li issa ġejna full circle u dak kollu li aħna konna għedna madwar tliet xhur ilu qegħdin naqblu fuqu f’dan il-Kumitat u ċjoè li f’pajjiżna diġà għandna awtorità kompetenti.  Jien m’għandi l-ebda problema biex nimxu fuq il-pariri tekniċi li tagħti l-Awtorità tal-Mediċini.  U naqbel mal-Onor. Puli li għandna nissospendu l-laqgħa għal ftit minuti sakemm naqraw it-text tar-rakkmandazzjonijiet.  

THE CHAIRPERSON:  Grazzi.  Mela se nissospendi l-laqgħa għal ftit minuti sakemm naqraw it-text ta’ dawn ir-rakkmandazzjonijiet.  

(pawża)

THE CHAIRPERSON:  Grazzi.  Mela matul dak il-ħin rajna bejnietna dawn ir-rakkmandazzjonijiet u għalhekk issa se naqrahom waħda waħda;  

1. L-esperti u xhieda oħra li dehru quddiem il-Kumitat ma kellhomx opinjoni komuni u waħda dwar jekk il-kontraċezzjoni ta’ emerġenza tistax tinterferixxi mal-impjantazzjoni.  Filwaqt li numru ta’ esperti spjegaw li m’hemm l-ebda prova li dan jista’ jsir, oħrajn qalu li qatt ma tista’ tgħid li m’hemm l-ebda interferenza.   

2.  Numru ta’ esperti u entitajiet naqsu milli jagħtu l-opinjoni tagħhom dwar dan is-suġġett peress li l-istudji u d-dokumentazzjoni fuq dan is-suġġett ivarjaw u huma konfliġġenti, u għaldaqstant ħassew li mhumiex f’pożizzjoni li jaslu għall-konklużjonijiet tagħhom.

3. Il-Membri tal-Kumitat konġunt fil-Parlament Malti m’għandhomx il-funzjoni li jipproċessaw applikazzjonijiet għal prodotti mediċinali u lanqas ma jistgħu joħorġu jew jiċħdu liċenzja għal prodotti mediċinali.

4. Għandha tkun l-Awtorità tal-Mediċini li tanalizza kull applikazzjoni li tiġi quddiemha u dan skont il-proċedura ta’ rikonoxximent reċiproku u l-proċedura deċentralizzata bħala Stat Membru konċernat.

ONOR. GODFREY FARRUGIA:  Tistgħu tispjegawli din ir-rakkmandazzjoni?  

ONOR. CLYDE PULI:  Sur President, nixtieq ninsisti daqsxejn fuq ir-raba’ rakkmandazzjoni għax hija kważi l-crux ta’ kollox u biex inneħħu kull dubju li jista’ ikun hemm.  Fil-fatt illum mhux irriversjajna lura l-pożizzjoni ta’ tliet xhur ilu imma ċċarajna l-affarijiet darba għal dejjem fuq il-MAP.  Aħna hawnhekk qed ngħidu lill-Awtorità tal-Mediċini li hemm linji gwida ċari fil-liġijiet ta’ Malta.  U din ir-rakkmandazzjoni qed tgħid li hemm din il-proċedura deċentralizzata u li l-Awtorità trid tużaha.  Hawnhekk aħna deċentralizzati u l-pajjiż tagħna għandu l-kostituzzjoni tiegħu u għandu l-liġijiet tiegħu.  Mela avolja aħna membri tal-Unjoni Ewropea u avolja aħna membri ta’ istituzzjonijiet Ewropej, il-liġi li tgħodd hija l-liġi tal-pajjiż.  Għalhekk l-Awtorità tal-Mediċini trid timxi l-ewwel u qabel kollox mal-liġi tal-pajjiż.  

ONOR. GODFREY FARRUGIA:  Grazzi.

THE CHAIRPERSON:  Grazzi.  Mela se nerġa’ naqra din ir-rakkmandazzjoni u mbagħad inkompli naqra l-oħrajn.  

4 Għandha tkun l-Awtorità tal-Mediċini li tanalizza kull applikazzjoni li tiġi   quddiemha u dan skont il-proċedura ta’ rikonoxximent reċiproku u l-proċedura deċentralizzata bħala Stat Membru konċernat.

5. Il-liġijiet ta’ pajjiżna, ossia l-Kodiċi Kriminali (Kap.9 tal-Liġijiet ta’ Malta) u l-Att dwar il-Protezzjoni tal-Embrijuni (Kap.524 tal-Liġijiet ta’ Malta), għandhom dejjem jiġu osservati minn kulħadd u minn kull entità jew awtorità, u għaldaqstant kull deċiżjoni meħuda mill-Awtorità tal-Mediċini, kemm f’dan il-każ u fi kwalunke prodott mediċinali ieħor, għandha dejjem tittieħed abbażi tal-liġijiet viġenti ta’ pajjiżna u dan mingħajr ma xxekkel kull dritt fundamentali tal-bniedem kif dedott fil-Kostituzzjoni ta’ Malta.

6.  L-Awtorità tal-Mediċini għandha toħroġ l-liċenzja ta’ dawn il-prodotti mediċinali jekk jirriżultalha li mhumiex abortivi skont il-liġi ta’ Malta.

7.  In vista tal-prodott mediċinali li qed jiġi trattat u in vista tal-kwistjonijiet etiċi li nqalgħu waqt is-seduti dwar dan is-suġġett, huwa vitali li fejn l-Awtorità tal-Mediċini jirriżultalha li hemm dubji serji, il-liċenzjar o meno ta’ dan il-prodott isir wara li jkunu saru iktar studji tekniċi u mediċi, kif ukoll legali u etiċi.

8. Dawk il-pazjenti li jkunu jixtiequ jagħmlu użu mill-kontraċezzjoni ta’ emerġenza għandhom dritt li jieħdu deċiżjoni volontarja u infurmata, u li jagħżlu t-trattament li jħarsilhom lil saħħithom bl-aktar mod komplut.

9. Il-professjoni medika għandha d-dritt għall-integrità professjonali u etika tagħha, u t-tobba għandhom ikunu ħielsa meta jiġu biex jiddeċiedu favur jew kontra l-kontraċezzjoni ta’ emerġenza.  Ir-regolament nru 10 tal-etika tat-tobba (Kunsill Mediku) jistipola li t-tabib għandu dejjem iżomm f’moħħu l-importanza li tiġi ppreservata l-ħajja mit-tnissil sal-mewt.

10.  Il-Kumitat konġunt, fuq parir tal-Kunsill Mediku, jaqbel li dawn il-mediċini għandhom jingħataw bir-riċetta tat-tabib, sakemm ma jiġix deċiż mod ieħor minnu.  Huwa importanti li jiġu mħarsa s-saħħa pubblika kif ukoll il-benesseri tal-pazjent permezz ta’ sistema ta’ kura tas-saħħa komprensiva.

Dawn kienu l-għaxar rakkmandazzjonijiet li ressaq dan il-Kumitat.  U għalhekk issa se nressaq vot fuq dawn ir-rakkmandazzjonijiet li għadni kemm qrajt.

Dawk favur?  (Onor. Membri:  Aye)  Dawk kontra?  

Ir-rakkmandazzjonijiet għaddew b’mod unanimu.  Jidher li m’hemm xejn aktar xi ngħidu fuq is-suġġett u għalhekk naġġorna għal laqgħa oħra b’aġenda li tintbagħat lilkom aktar ‘il quddiem.  Nirringrazzjakom.

Fid-9:40 p.m. il-Kumitat aġġorna għal data u b’aġenda li kellhom jiġu komunikati iżjed tard. 

